
SAIOAREN AMAIERA: ONDORIOAK DENEN AURREAN AURKEZTEA

Lan-mahai bakoitzean aterarako eta bileraren azken zatian azaldutako ondorioen laburpena jasotzen da atal honetan.

1. mahaia. Oinezkoen mugikortasuna
1. mahaian, oinezkoen interkonexioa eta mugikortasun bertikala hobetzearekin lotutako estrategiak modu zehatzagoan lantzea erabaki dute.
Oinezkoen mugikortasuna hobetzeko, beharrezkotzat jo dute oinezkoentzat ardatz jarraitu eta seguruak sortzea eta espaloien zabalera handitzea. Horrela, hiri-espazioa irisgarriagoa eta seguruagoa izango da herritar guztientzat, baina, batez ere, nagusientzat eta mugikortasun urriko pertsonentzat. Era horretako neurriek, gainera, onurak dituzte ingurumen-kutsaduran eta pertsonen osasunean.
Oinezkoentzako guneak edo oinezkoentzat espazio zabalak izango dituzten kaleak sortzea da proposatutako estrategia gehienen helburua. Horri lotuta, arreta tabernetako terrazetan jarri behar dela uste dute, kale askotan baimendutakoa baino leku handiagoa hartzen baitute. Bestalde, kaleak oinezkoentzat jartzerakoan oreka mantendu behar da, oinezkoentzat izango ez diren kaleek zirkulazio guztia har ez dezaten, batetik, eta, bestetik, kale horietako saltokietan eraginik izan ez dezan edo denda horiek herritarrentzat ikusezin izan ez daitezen.
Mugikortasun bertikalari dagokionez, auzo altuetan bizi diren herritarren beharrei erantzutearen garrantzia azpimarratu dute, alderdi ekonomikoan arreta jarriz, gune horien irisgarritasuna hobetzeko neurriak garestiak baitira. Horrekin batera, uste dute instalazioen bidez (igogailuak, esaterako) mugikortasuna hobetzeak arazoak eragin ditzakeela instalazio horietan, gehiegizko erabilera-eskariaren eraginez.
Azkenik, mahaiko parte-hartzaileek beren iritziz Bilbon mugikortasuna hobetzeko egokiak diren proposamenak egin dituzte. Adibidez, zenbait lekutan, Artxandako tuneletan, esaterako, motordun ibilgailuen zirkulazioa lurperatzeaz hitz egin dute; parkeak eta gune berdeak oinezkoen ibilbideetan sartzea ere aipatu dute, baita mugikortasun bertikaleko plana herritarren beharretara hobeto egokitzeko oinezkoen ardatzak auzo altuekin konektatzea ere.

2. mahaia. Garraio publikoa
2. mahaian, intermodalitatea, herritarrei garraio publikoari buruz ematen zaien informazioa hobetzea eta Bilbobuseko autobusen bidaia-denborak izan dira eztabaidatutako gai nagusiak.
Parte-hartzaileen arabera, bidaiari-kopuruan gorakada ekarriko luke txartel berarekin garraiobide batetik bestera aldatzeko aukera emango lukeen garraio publikoa eskaintzeak. Hori bai, neurri hori aurrera eramateko, funtsezkoa da operadoreen arteko koordinazioa aztertzea. Operadore batzuen eta besteen erabiltzaile-kopuruan sor litekeen desoreka izan liteke neurri hori ezartzearen arazoetako bat; beraz, beharrezkoa da txartel bakarra jartzearen eta balizko konpentsazio ekonomikoen bideragarritasuna aztertzea.
Herritarrei garraio publikoari buruz ematen zaien informazioari dagokionez, bat datoz denak. Informazioak eskuragarria, erakargarria eta ulerterraza izan behar duela uste dute guztiek. Konponbideak proposatzerakoan sortzen da arazoa, uste baitute APP-ek eta webguneek ez dutela behar bezala funtzionatzen. Bilbobuseko autobusen ibilbideei buruzko informazioari lotuta mahai gainean jarritako neurri bat da ibilbideak sinplifikatzea, eskaintzen den informazioa errazagoa eta bisualagoa izan dadin.
Bestalde, parte-hartzaileen iritziz, Bilbobuseko autobusen bidaia-denborak hobetu egin behar dira, baina ez dakite nola. Orokorrean, uste dute geralekuan txartela pasatzeko makinak egoteak ez lukeela balioko denbora irabazteko eta semaforoen zikloak jada egokituta daudela garraio-mota honetara, eta abar.
Konponbide gisa proposatu dituzte, batetik, autobus-erreien mantentzea, bidaia bizkorrago egiteko; eta, bestetik, goraguneen (badenak) ordez "kuxin berlindarrak" jartzea.

3. mahaia. Garraio pribatua eta zamalanak
3. mahaian, garraio publikoa eta zamalanak izan dira jorratu dituzten gaiak, eta arreta berezia jarri dute disuasio-aparkalekuetan, hiri-bidesarietan eta zamalanetarako eta mugikortasun urriko pertsonentzako aparkalekuak zaintzeko eta gehitzeko beharrean.

Garraio publikoarekin lotutako disuasio-aparkalekuak egiteko aukera izan da, parte-hartzaileen aburuz, lan-mugikortasuna hobeto kudeatzeko lehentasun handieneko neurria. Hori egiteak eragin nabarmena izango luke Bilbon zirkulatuko luketen ibilgailuen kopuruan, eta onura nabarmenak izango lituzke, zirkulazioa hobetu eta kutsadura murriztuko bailuke. Halere, parte-hartzaileek iritzi ezberdinak dituzte aparkaleku horiek doan izan beharko liratekeen ala ez eta gero garraio publikoa erabiltzean jasoko litzatekeen hobaria nola kudeatu ahal izango litzatekeen erabakitzean.

Bestalde, uste dute hirian motordun ibilgailuen zirkulazioa hobetzeko konponbidea izan litekeela hiri-bidesariak jartzea. Baina, nork ordaindu behar ditu bidesari horiek?, zein da bidesarientzat jarri beharreko ordutegia? Gai honi lotuta parte-hartzaileen artean sortu diren galdera eta zalantza ugarietako batzuk baino ez dira.

Zamalanei dagokienez, aparkaleku horiez egiten den erabilera zaintzeko beharra azpimarratu dute, baina baita mugikortasun urria duten pertsonentzako aparkalekuez egiten dena ere. Talde horren premiei erantzuteko, beharrezkotzat jo dute leku-kopurua gehitzea eta hirian zehar hobeto banatzea.

Lan-mahai honetako parte-hartzaileek honako beste proposamen hauek ere egin dituzte, besteak beste: bideetan zirkulazioa hobetzeko lur azpiko aparkalekuen erabileraren alde egitea eta hiriko bidesariak Bilbotik irteten diren pertsonei ere kobratu behar zaizkien ala ez aztertzea.


4. mahaia. Ingurumena eta hirigintza
4. mahaian, ingurumen- eta hirigintza-estrategiekin lotutako neurriak izan dira eztabaidaren ardatz.

Ingurumenarekin lotuta eztabaidatzeko lehentasunik handieneko neurria Trafikoko Zuzendaritza Nagusiaren (DGT) kategorien arabera autoei hirira sartzea mugatzea izan da. Estrategia horren helburua kutsadura akustikoa murriztea den arren, parte-hartzaileek nabarmendu nahi izan dute kutsadura akustikoa ez ezik, airearen kutsadura ere jorratu behar dela. Motordun ibilgailuei erdigunera sartzea mugatzea neurri eraginkorra izan daiteke kutsadura-indizeak hobetzeko eta zirkulazioa arintzeko; halere, hirian kategorien araberako bidesaria ezartzea ez da oso neurri erakargarria, beste kostu bat baita herritarrentzat. Kutsadura- eta zirkulazio-arazoak hobetzeko, uste dute egokiagoa dela zerbitzu publikoak eta udal zerbitzuak deszentralizatzea eta hirian zehar banatzea. Horrela, hiriko gune askotan zirkulazio gutxiago egongo litzateke eta ibilgailu pribatuarekiko mendekotasuna murriztuko litzateke.  

Parte-hartzaileek ondo irizten diote autobus elektrikoak erabiltzeari, kutsadura-arazoak murriztuko lituzkeen neurria baita. Gainera, bizikleta elektrikoaren erabilera bultzatzea proposatu dute, auzo altuetan bizi diren pertsonak kontuan hartuta, batez ere.

[bookmark: _GoBack]Hirigintza-estrategiei dagokienez, logikoa eta zentzuzkoa deritzote jarduerak eta languneak garraio publiko zerbitzua duten lekuetan biltzeari. Uste dute neurri hori eta gisakoak lagungarri izango liratekeela auzo horietako merkataritza eta zerbitzu-kopurua hobetzeko eta, bide batez, horietarako sarbidea errazteko. Alderdi txarrak ere badaude parte-hartzaileen ustez; izan ere, Bilbon badira garraio publiko zerbitzuan hobekuntzak eskatzen denbora luzea daramaten auzoak, eta uste dute neurri horiek ez dutela balioko eskari horiek asetzeko, ezta zerbitzu- eta azpiegitura-kopurua hobetzeko ere.

Azkenik, mahai honetako kideak gehien kezkatzen dituen arazoetako bat da zenbait auzotako (Basurtu eta Errekalde, adibidez) kutsadura akustikoa, eta, horregatik, premiazkotzat jotzen dute gune horietan neurri zehatzak hartzea.


5. mahaia. Bizikleta bidezko mugikortasuna
5. mahaian, bide-segurtasunari eta bizikleta bidezko mugikortasunari buruz eztabaidatu dute; gero eta kezka handiagoa eragiten duen gaia da bizikleta bidezko mugikortasunarena, erabiltzaile-kopurua hazten ari baita.

Bilboko bizilagunen artean bizikletaren erabilera gero eta handiagoa denez, parte-hartzaileek beharrezko irizten diote bizikleta-sarea hobetu eta osatzeari. Neurri horrek, bizikleta-erabiltzaileen segurtasuna hobetzearekin batera, onurak ekarriko ditu kutsadura-indizeari dagokionez. Hirirako garraiobide berria denez, arreta berezia ipini behar da bizikleten, motordun ibilgailuen eta oinezkoen elkarbizitzak sor ditzakeen arazoetan. Neurri egokitzat jo dute bizikleta bidez zirkulatzeko arauei buruzko Informazio- eta heziketa-kanpainak egitea. 

Bestalde, beharrezkoa da ibilgailu horrentzat aparkaleku-kopurua ugaritzea ere. Aparkaleku horiek garraio publikoko geltokien eta zerbitzu publikoen ondoan, zainduta eta estalita egotea eskatzen dute parte-hartzaileek.

Bide-segurtasunari lotutako hobekuntzei dagokienez, bide-azpiegiturak hobetzeko beharra azpimarratu dute bereziki, are gehiago orain, gero eta bizikleta-erabiltzaile gehiago baitago bideetan. Halaber, beharrezko irizten diote errepideetan bizikletentzako eta motordun ibilgailuentzako espazioak bereizteko elementuren bat jartzeari. Bukatzeko, ezinbesteko tresnatzat jo dituzte herritar guztien artean bidean eta espaloietan zirkulatzeko arauak ezagutzera emateko kanpainak, horrela elkarbizitza-mailarik onena eta istripu-kopururik txikiena lortzeko.

